
	O convenio ten por obxecto establecer as condicións polas que se rexerá a colaboración entre a Consellería de Presidencia, Xustiza e Deportes e o Consello Galego dos Procuradores para dar cobertura económica a aquelas actuacións dos/das profesionais realizadas en procedementos penais nos que se produce a designación de procurador/a en virtude de requirimento xudicial, de acordo co artigo 21 da Lei 1/1996, de 10 de xaneiro de asistencia xurídica gratuíta, para a representación de persoas físicas ou xurídicas, nos cales non se produza a concesión da xustiza gratuíta no prazo dun ano desde a designación, ben por non tramitarse, ou ben por non achegarse a documentación requirida por parte da persoa beneficiaria da mesma.
	Para estes efectos, o Consello Galego dos Procuradores acreditará: a designación xudicial, a intervención do/da procurador/a designado/a no procedemento e a insuficiencia de medios da persoa beneficiaria que lle permitiría o acceso ao dereito segundo a Lei 1/1996, de 10 de xaneiro de asistencia xurídica gratuíta. Esta última circunstancia xustificarase mediante certificación do correspondente Colexio de Procuradores, de que non constan en autos ingresos ou bens das persoas beneficiarias.
	O artigo 24 da nosa Constitución garántelles a todas as persoas o dereito fundamental a obteren a tutela efectiva dos xuíces e tribunais no exercicio dos seus dereitos e intereses lexítimos, así como á defensa e á asistencia de letrado/a. Este dereito fundamental compleméntase co disposto no artigo 119 da carta magna, onde se establece que a xustiza será gratuíta cando así o dispoña a lei, e, en todo caso, respecto de quen acredite insuficiencia de recursos para litigar. En observancia deste dereito fundamental básico, no noso ordenamento xurídico existe regulamentado un sistema de compensación económica, a cargo dos poderes públicos, pola asistencia e representación xurídicas.
	Neste marco, o Estatuto de Autonomía de Galicia, aprobado pola Lei orgánica 1/1981, do 6 de abril, establece no seu artigo 20.1 que, en relación coa Administración de Xustiza, corresponde á Comunidade Autónoma exercer todas as facultades que as leis orgánicas do poder xudicial e do Consello Xeral do Poder Xudicial recoñecen ou atribúen ao Goberno do Estado. Nesta cláusula estatutaria atópase a orixe do traspaso á Comunidade Autónoma de Galicia das funcións que desempeñaba a Administración do Estado en materia de provisión de medios materiais e económicos para o funcionamento da Administración de Xustiza.
	Os seis colexios de procuradores de Galicia son os encargados, xunto cos colexios de avogados, de dar cobertura a este dereito constitucional, actuando o Consello Galego dos Procuradores como entidade colaboradora coa Administración competente en materia de xustiza e cumprindo, deste xeito, o contido que as normas legais citadas sinalan en canto a organización e funcionamento do servizo de asistencia xurídica e a quenda de oficio.
	Financiamento: o financiamento máximo para as actuacións descritas no convenio é de SETENTA E CINCO MIL EUROS (75.000,00 €). A mencionada cantidade imputaranse aos orzamentos de gastos da Consellería de Presidencia, Xustiza e Deportes para 2024 na aplicación orzamentaria 35.03.131A.481.2.
	A Consellería de Presidencia, Xustiza e Deportes compensará economicamente aos e ás profesionais da procuradoría que presten a representación gratuíta nos supostos previstos no convenio, segundo as contías seguintes:
	A.- Persoas físicas no proceso penal: segundo as contías establecidas nos baremos de compensación económica previstos para as actuacións dos/das procuradores/as no ámbito da asistencia xurídica gratuíta.
	B.- Representación procesual de persoas xurídicas investigadas no curso dun procedemento penal: 26,17 €.

